
Почитувани колеги,

Би сакала накратко да ве информирам за состојбите и напредокот постигнат во делот на Инструментот за претпристапна помош (ИПА). Пред да започнам подетално во тој дел, би сакала да нагласам дека Република Македонија, пред достапноста на користење на овој инструмент, досега користеше и други инструменти како што се Phare, ISPA, SAPARD и CARDS. Имаме добри практики во користење на овие фондови и затоа се надеваме дека многу брзо ќе можеме самостојно да ги користиме и фондовите од Инструментот ИПА, особено во делот на I и III компонента. 

Предвидено е ИПА да се имплементира преку Делегацијата на Европската комисија во Скопје. Целта на Европската унија е управувањето со ИПА да се префрли на националните власти преку воведување на таканаречен Децентралиран систем за имплементација (ДИС), во моментот кога властите ќе го имаат обезбедено потребниот капацитет за да ги преземат обврските. Во тој дел, Владата на Република Македонија на крајот на јануари 2009 година го поднесе пакетот за добивање национална акредитација до Европската комисија во Брисел за I и III компонента од фондовите на ИПА. Се очекува во догледно време да биде донесена и одлука за поднесување на акредитацискиот пакет и за останатите три компоненти.
Во однос на акредитацискиот пакет за Ι и ΙΙΙ компонента се очекува, во текот на оваа година, Европската комисија да донесе одлука за пренесување на надлежностите за децентрализирано управување на Македонија со средствата за I и III компонента. Истите претставуваат 75,5 отсто од вкупните финансиски средства алоцирани за Република Македонија во износ од околу 220 милиони евра, наменети за институционална надградба, финансирање на проекти од транспортот и од областа на животната средина.

Постапката за подготвување на јавната администрација за децентрализирано управување со европските фондови е битен процес, односно реформа за Македонија, бидејќи државата има можност пред Европската унија да презентира дека има обучен кадар подготвен да работи по европски стандарди и има капацитет да ги апсорбира финансиските средства од Европската комисија. Исто така, се зголемува нивото на свесност кај јавната администрација за управување со националните средства и преку овој инструмент, дел од обврските што Македонија ги има во процесот на интеграција кон Европската унија ќе ги реализира преку користење на европски донации. Како земја кандидат за членство во ЕУ, Македонија има пристап до сите компоненти од фондовите на ИПА. За сите пет компоненти има на располагање околу 310 милиони евра кои ќе треба да се искористат до 2013 година.
За подобро спроведување на помошта на ИПА, е формиран заеднички Мониторинг комитет, составен од претставници од македонска страна и од претставници од Европската комисија, кој ќе ја следи имплементацијата на проектите, а исто така има формирано и секторски мониторинг компоненти за секоја компонента. Предвидено е овие комитети да се сретнуваат на редовна основа, а исто така е предвидено доставување на редовни извештаи за текот на активностите со имплементацијата на проектите на ИПА од страна на секоја институција во државата, што е вклучена во некоја од компонентите на ИПА.

Во делот на оперативата, Министерството за финансии е главен координатор за сите институции вклучени во проектот за финансискиот дел, а се формирани одделенија за ИПА во сите институции опфатени со помошта за програмирање, техничко спроведување и следење на имплементацијата на проектите под ИПА. Во насока на јакнење на административните капацитети постојано се изведуваат обуки од страна на ДИС и Министерството за финансии на Република Македонија.
Структурата на новиот инструмент е поделена во пет компоненти:
· Компонента за помош за транзиција и институционална надградба, која ги опфаќа сите активности околу институционална надградба поврзани со acquis communautaire и е наменета да í помогне на Република Македонија да го изгради својот административен и судски капацитет. Оваа компонента го покрива учеството на Република Македонија во програмите и агенциите на Заедницата, што може да се смета како мерка за институционална надградба sui generis, бидејќи ќе овозможи основање на неопходните административни структури дури и пред пристапувањето во ЕУ. 
· Во делот на демократија и фундаментални права, со проектно фише е вклучено и Собранието на Република Македонија. Неговата реализација е предвидена во периодот од 2010 до 2012 година, а опфатени се активности за кои Собранието сметаше дека му се најпотребни да бидат имплементирани во оваа фаза од процесот на евроинтегрирањето. Имено, со средствата што треба да ги добие Собранието на Република Македонија во износ од околу 1 милион евра, се предвидува подобрување на начинот на функционирање на целокупниот процес на донесување на закони, зголемување на степенот на експертиза на парламентарните служби вклучени во тој процес, како и зајакнување на капацитетот на системот за електронско архивирање на целокупниот аудио и видео материјал од законодавната постапка. Последниот дел од проектот опфаќа збогатување на парламентарниот библиотечен фонд, во делот на информациите и литературата за Европската унија.
·  Компонентата за прекугранична соработка ги поддржува прекуграничните активности меѓу Република Македонија и соседните земји. Предвидени се следниве прекугранични програми: Македонија - Бугарија, Македонија - Албанија и Македонија - Грција. За секоја од овие програми се формирани одделни Заеднички технички секретаријати и подрачни канцеларии за подобро управување со активностите. Целите што се сака да се постигнат се зголемени контакти меѓу луѓето и институциите, техничка помош, одржлив развој, развивање на економиите и прекуграничната соработка, туризмот, животната средина, социјалната кохезија и развивање на привлечноста и квалитетот на животот во прекуграничните области.
· Компонентата за регионален развој ќе овозможи пристап на земјите кандидати за членство и ќе ги копира до максимална можна мерка, Европскиот фонд за регионален развој (ERDF) и Кохезиониот фонд, со што ќе им овозможи на земјите кориснички да се приближат до практиките на Структурните фондови. Во оваа компонента е вклучен проектот за доизградба на Коридорот 10 кон Република Грција и проектот за изградба на пречистителна станица во Прилеп.
· Компонентата за развој на човечки ресурси ја има за цел социјалната инклузија, образованието и обуката (доживотно учење), активен пазар на трудот и еднаквоста на мажите и жените. Приоритет во проектите се вработувањето, привлекување и задржување на повеќе лица во работен однос, подобрување на условите за вработување, интегрирање на младите невработени, жените и подолго невработените лица на пазарот на трудот, намалување на сивата економија преку изнаоѓање на начини за нејзина легализација, инвестирање во човечки капитал преку подобро образование и вештини, овозможување на достапност до квалитетно образование за етничките заедници, развивање на образованието за возрасни и доживотно учење, поддршка на процесот на социјалната вклученост на ранливите групи на населението во изолираните зони и интегрирање на малцинствата.
· Компонентата за рурален развој, како една од најзначајните за Република Македонија, е фокусирана на поддршка на подготвителни активности за примена на агроеколошките мерки и локалните стратегии за рурален развој и за развивање на руралните економии. Владата на Република Македонија како приоритети, кои ќе бидат поддржани со ИПАРД, ги издвои месото, млекото, овошјето, зеленчукот, грозјето и виното. Програмата има за цел модернизација на фармите, преку примена на стандардите на ЕУ за хигиена, заштита на животната средина, благосостојбата на животните, подигнување на нивото на конкурентност на секторот и фокус на малите и средните претпријатија. Според ЕУ процедурите за управување со петтата ИПА компонента за Рурален развој, се наметнува потребата од воведување на целосен децентрализиран систем на управување (ДИС), така што Министерството за земјоделство, шумарство и водостопанство ќе ја има улогата на орган за управување  на оваа компонента. Агенцијата на ИПАРД ќе биде одговорна за авторизирање, извршување на исплата и водење на сметководствена евиденција на средствата на ИПА за рурален развој. 

Очекувањата на Република Македонија се дека согласно со напорите што досега се прават за подготвување и зајакнување на административниот капацитет во сите надлежни институции во Република Македонија, Европската комисија во скоро време ќе донесе одлука за пренесување на надлежностите за децентрализирано управување на земјата со средствата од Инструментот ИПА. 

Благодарам.

